
SIARAN AKHBAR

JABATAN BURUH
KEMENTERIAN HAL EHWAL DALAM NEGERI

PERLAKSANAAN HAD YURAN PERKHIDMATAN BAGI PENGAMBILAN
PEKERJA DOMESTIK PADA KADAR TIDAK MELEBIHI BND2,000.00

Kementerian Hal Ehwal Dalam Negeri (KHEDN) melalui Jabatan Buruh telah
menguatkuasakan bagi penetapan had yuran perkhidmatan bagi pengambilan
pekerja domestik pada kadar tidak melebihi BND2,000.00.

Semua agensi pekerjaan yang berdaftar di Jabatan Buruh pada masa ini yang
menawarkan perkhidmatan pengambilan setiap pekerja asing domestik pada
kadar yuran melebihi BND2,000.00 adalah dikehendaki untuk mendaftarkan
semula Lesen Agensi Pekerjaan mereka ke Jabatan Buruh bermula 24 haribulan
Januari 2023 sehingga 20 haribulan Februari 2023. Manakala bagi agensi-agensi
pekerjaan yang sebelum ini telah menawarkan had yuran perkhidmatan bagi
pengambilan pekerja domestik pada kadar BND1,500.00 bagi seorang pekerja
asing adalah masih dikekalkan.

Sehubungan itu, dengan berkuatkuasanya perlaksanaan had kadar yuran
perkhidmatan bagi pengambilan pekerja domestik ini, mana-mana agensi
pekerjaan yang tidak mendaftarkan semula Lesen Agensi Pekerjaan mereka
dalam tempoh yang telah ditetapkan, maka Lesen Agensi Pekerjaan mereka akan
dibatalkan dan tidak dibenarkan untuk membuat sebarang urusan pengambilan
pekerja domestik. Di bawah Bab 32(c), Perintah Agensi Pekerjaan 2004, mana-
mana pemegang lesen yang gagal mematuhi sebarang peruntukan lesennya atau
sebarang syarat lesennya boleh didakwa di Mahkamah dan jika sabit kesalahan
boleh dikenakan suatu denda tidak melebihi $2,000, dan bagi kesalahan kedua
atau berikutnya dikenakan suatu denda tidak melebihi $5,000, dihukum penjara
bagi suatu tempoh tidak melebihi 6 bulan atau kedua-duanya sekali.

Orang ramai adalah disarankan untuk melaporkan ke Jabatan Buruh jika
mendapati mana-mana agensi pekerjaan yang mengenakan yuran perkhidmatan
bagi pengambilan pekerja domestik melebihi dari had yang telah ditetapkan.



$

Bagi mendapatkan senarai agensi-agensi pekerjaan yang berdaftar dengan
Jabatan Buruh mengikut kadar yuran yang ditawarkan, bolehlah melayari laman
sesawang Jabatan Buruh, http://www.labour.gov.bn/Theme/Home.aspx. Selain
itu, orang ramai juga boleh menghubungi Bahagian Agensi Pekerjaan, Jabatan
Buruh  melalui talian 2380256 ext 1074 atau emel kepada

agensi.pekerjaan@buruh.gov.bn bagi mendapatkan sebarang maklumat lanjut
mengenainya.

